
Resensie

Die kind van die kinderboek: 'n analise van 
kinderliteratuur aan die hand van invloedryke 
teorieë oor die kind -  J.G. Pansegrouw

1994. Potchefstroom : Departement Sentrale Publikasies, PU vir CHO. 518 pp. 
Prys: R96,00. ISBN 1 868 22 163 6.

Die publikasie van hierdie proefskrif maak dit moontlik dat 'n omvangryke stuk 
diachroniese navorsing oor invloedryke teorieë oor die kind vir 'n verskeidenheid 
gei'nteresseerdes in onder andere leserkunde, kinderliteratuur en opvoedkunde 
beskikbaar gestel word. Omdat die benadering nadruklik leserkundig van aard is, 
is dit waarskynlik geïnteresseerdes in dié studieterrein wat die meeste sal hê aan 
die metodologie van die proefskrif, terwyl die bevindinge daarvan baie wyer sal 
tref.

'n Samevatting van die hipoteses wat gestel word, gee 'n goeie oorsig oor die gang 
van die redenasielyn in die proefskrif. Die eerste hipotese is dat die identiteit van 
die kind in die konteks van filosofiese aannames en tradisies gesien moet word. 
Die tweede hipotese is dat twee polêre tradisies wat in die totaliteit van die 
W esterse denke invloedryk was, en wat tradisioneel as 'n Platoniese/Aristote- 
liaanse digotomie voorgehou word, ook in die ontwikkeling van die kinderverhaal 
belangrik was. Dié twee rigtings word baie uitvoerig en verhelderend in die 
proefskrif bespeek. In die Aristoteliaanse tradisie, wat John Locke (sewentiende 
eeu) as 'n belangrike eksponent gehad het, val die klem op die kind as tabula rasa
-  die kind is 'n skoon lei en die opvoeding is 'n vormende proses waarin die ra- 
sionele morele opvoeding belangrik geag is. Daarteenoor val die klem in die Pla- 
toniese tradisie, waarvan die agtiende-eeuse Jean-Jacques Rousseau 'n eksponent 
was, op die natuurlike ontwikkeling eerder as op bewuste, gedwonge vorming 
van die kind. Albei denkrigtings oor die kind het vanselfsprekend ook in kinder
literatuur neerslag gevind -  tot in die hede.

Literator 15 (3) Nov. 1994:185-186 ISSN 0258-2279 185



Resensies /  Reviews

Die uitgangspunt in die proefskrif is dat namate 'n mens meer oor die kind weet, 
hoe meer sien 'n mens van die kindbeeld o f die opvatting oor die kind in die 
kinderboek. Die doel is nie om dié kind in die kinderboek te ontdek nie, maar om 
groter kennis oor die verskeidenheid benaderings oor die kind deur die eeue te 
bekom, sodat vasgestel kan word watter kindbeeld in 'n bepaalde verhalende teks 
verteenwoordig word. Daar word onder andere besprekings gedoen van die kind 
in die Bybel, antieke Griekeland, die Romeinse kind, die Germaanse kind, die 
kind van die Middeleeue, die Renaissance tot die hede, met die klem op die 
beskouings van veral Locke, Rousseau en Piaget. Hierdie teorieë oor die 
ontwikkelingsgang van die kind soos gesien in verskillende tydperke word vanuit 
filosofiese, opvoedkundige en leserkundige hoeke bekyk (afdelings A  en B: hoof- 
stukke 1 tot 13).

In afdeling C (hoofstukke 14 tot 25) word 'n aantal kinderverhale, en spesifiek die 
kinderkarakters daarin, deur middel van 'n leserkundige benadering geanaliseer. 
Alhoewel daar spesifiek in hoofstuk 1 (p. 4) en hoofstuk 14 (p. 216) gemeld word 
dat die benadering leserkundig en nie letterkundig is nie, word dié onderskeid 
egter nie baie duidelik getref nie. Tot in die slotsin van die proefskrif -  “ In die 
resepsie van kinderverhale deur volwassenes was die opvoedkundige benadering 
van die outeur belangriker as literêre oorwegings” (p. 501) -  word die letterkun- 
dige benadering tersyde geskuif, alhoewel die benadering wat in die proefskrif 
gevolg is, wél as een van die talle literêr-teoretiese benaderings beskou kan word. 
Dit gaan wel in al die besprekings van die geselekteerde tekste soos Alice in 
Wonderland, Kim, Tom Sawyer, Huckleberry Finn en Emil und die Detektive, en 
in kwantitatief kleiner maat, enkele Afrikaanse kinderboeke oor die kindbeeld 
wat daaruit afgelei kan word. Die metodologiese benadering is egter nie konse- 
kwent nie. Hierdie inkonsekwensie hang waarskynlik saam met die raadpleeg 
van teksanalises uit verskillende periodes soos die uitgebreide besprekings van 
die Freudiaanse analises van Alice in Wonderland.

Die morele ontwikkeling van die kind word dermate belangrik geag dat dit uit- 
gesonder word in 'n afsonderlike hoofstuk daaroor.

Die teks is in die geheel besonder informatief en is wetenskaplik-onderhoudend 
geskryf. Dit kan 'n standaard-naslaanwerk wees vir almal wat hulle op watter 
wyse ook al met die studie van die kind in die kinderboek asook die kind en die 
kinderboek besig hou.

